
Ўзбекистон Республикаси Президентининг 19 март 2021 йилдаги “Физика 

соҳасидаги таълим сифатини ошириш ва илмий тадқиқотларни ривожлантириш чора-

тадбирлари тўғрисида” ги ПҚ 5032-сонли қарорида кўзда тутилган олий таълим 

муассасалари ва илмий ташкилотларнинг салоҳиятини ривожлантириш, уларнинг 

фаолиятини самарали ташкил этиш, илм-фан ва ишлаб чиқариш соҳалари ўртасида ўзаро 

яқин мулоқот ва ҳамкорликни йўлга қўйиш назарда тутилган эди. Бугунги кундаги долзарб 

муаммоларимиз - бу электр энергияси тақчиллиги муаммоси ҳисобланади, бу муаммо ҳам 

илм-фан ва ишлаб чиқариш соҳалари ўртасидаги ўзаро яқин ҳамкорлик асосида ечилиши 

мумкин. Фақатгина Республикамизда эмас, балки бутун жаҳон миқёсида электр 

энергиясига бўлган эҳтиёж кундан-кунга ошиб бораётганлиги ҳаммамизга аён. Агар охирги 

беш йилликни оладиган бўлсак, дунё бўйича ҳар йили электр энергиясига бўлган талаб 50% 

га ошиб бормоқда. Бу эса ноаъанавий ҳамда муқобил энергия турларини кўпайтиришб 

ишлаб чиқариш ва ривожлантиришни тақозо этмоқда. Халқаро энергетика агентлиги 

маълумотларига эътибор қаратсак, агар Қуёш энергиясидан фойдаланиш шундай 

суръатларда ривожланиб борса, 2050 йилга келиб, дунёнинг электр энергиясига бўлган 

эҳтиёжининг 25% ини Қуёш энергияси ҳисобига қондириш мумкин бўлади, шу билан 

биргаликда йилига атроф-муҳитга фақатгина чиқариладиган карбонат ангидрид газини 6 

миллиард тоннага камайтиришга эришилади. Бу эса, атроф-муҳитни ифлослантиришнинг 

олдини олиш билан бирга ер ости бойликларини асраб қолишимизга ҳам сабаб бўлади. Дунё 

маълумотларига кўра, Ер юзида ўрнатилган барча қуёш панеллари ҳисобида олинган электр 

энергияси 2019 йилда 635 ГW.ни, 2020 йилда эса 760 ГW.ни ташкил этган, бу эса ишлаб 

чиқарилган электр энергиясининг атиги 2,7% ни ташкил этади. Ҳозирги кунда инсоният 

томонидан ҳар суткада истеъмол қилинаётган электр энергияси 2,45·108 баррель  (1 

баррель=159 литр) нефть маҳсулотига эквивалент ёқилғи бера оладиган энергияга тенгдир. 

Қуёшдан Ерга келаётган суткалик энергия бундан тахминан 11000 мартага кўпдир. 

Шундай экан, Қуёш энергетикаси истиқболли, қулай, экологик тоза ва битмас-

туганмас (агар Қуёш шундай тарзда нурланиб турса, у ўз массасининг атиги 1% ини 

йўқотиши учун миллиардлаб йиллар керак бўлади), чексиз энергия манбаидир, шуни айтиш 

жоизки, Қуёш энергияси анъанавий энергия ресурсларига бўлган нарх-навонинг ошишида 

ҳам ўзининг меъёрий қийматини сақлаб қолади. Қуёш нурланишлари ҳисобига электр 

энергияси ҳосил қилиш учун қуёш панелларидан ташқари қўшимча асбоб ва жиҳозлар, 

махсус тайёрланган иншоотлар, темир йўл шахобчалари ёки катта ишчи кучи талаб 

этилмайди. Бизнинг Ер сайёрамизнинг бутун юзасига (1,1·108 км2) келиб тушаётган Қуёш 

энергиясини 1 соат тўлиқ электр энергиясига айлантира олсак эди, унда бу энергия дунё 

бўйича 1 йилда истеъмол этилаётган энергия миқдорига тенг бўларди. 

Қуёш энергиясидан электр энергияси ҳосил қилиш борасидаги ишлар Навоий давлат 

педагогика институтида ҳам жадал олиб борилди, натижада 2022 йилнинг охирига қадар 

мавжуд институт биноларининг томларида 350 кW  лик Қуёш панеллари ўрнатилиб, 2023 

йилнинг 1 январидан ишга туширилди, шунингдек 2023 йилнинг июль ойидан эса қўшимча 

160 кW  лик қуёш панеллари ўрнатилди. Ўрнатилган 1 кW. лик Қуёш панеллари тахминан 

5÷6 м2 майдонни эгаллашини инобатга олсак, умумий ҳолда 3000 м2 га яқин майдонни 

эгаллаган факультетлар ўқув биноларининг, жумладан талабалар турар жойлари 

биноларининг ҳам том қисмларида Қуёш панеллари ўрнатилди. 

Демак, институтда 2023 йилнинг дастлабки 6 ойида 350 кW. лик ва июль ойидан 

бошлаб жами 510 кW. лик Қуёш панеллари ишга туширилди. 

Институт 2023 йилнинг тўлиқ 12 ойи давомида Қуёш панеллари ҳисобидан ишлаб 

чиқарилган электр энергиясининг маълумотини эса биз қуйидаги жадвалда кўришимиз 

мумкин: 

№ Электр энергияси 

ишлаб чиқарилган 

вақт (ойлар) 

Ойлар кесимида 

ишлаб чиқарилган 

электр энергия 

(kW·соат) 

Йиллик минимал 

электр энергия 

ишлаб чиқариш 

прогнози, 

(kW·соат) 

Режа 

ижроси 

(% да) 

1 Январь (2023 йил) 32000 525000 6,1 

2 Февраль(2023 йил) 31380 525000 6 

3 Март (2023 йил) 51000 525000 9,7 

4 Апрель (2023 йил) 59000 525000 11,2 

5 Май (2023 йил) 69560 525000 13,25 

6 Июнь (2023 йил) 64580 525000 12,3 

7 Июль (2023 йил) 65380 750000 8,7 

8 Август (2023 йил) 62530 750000 8,3 

9 Сентябрь (2023 йил) 61210 750000 8,16 

10 Октябрь (2023 йил) 46350 750000 6,18 

11 Ноябрь (2023 йил) 35896 750000 4,78 

12 Декабрь (2023 йил) 35110 750000 4,69 

Жами  613996 637500 96,31 

Шундай қилиб Қуёш панеллари ёрдамида 1 йил давомида амалда ҳосил қилинган 

электр энергияси билан назарий жиҳатдан олиниши мумкин бўлган электр энергияси 

ҳисоб-китоб қилинганда 3,7% гина фарқ келиб чиқди.  Демак, амалий ва назарий 

ҳисоблашлар деярли тенг ва Қуёш панеллари ўз вазифасини минимал даражада бажарган. 

